Maiorga Ramírez Erro jaunak galdera egin du Uxueko hirigunetik gertu dauden lursailak Uxueko errepidea eraikitzean egiten diren zelaitze-lanetatik datorren lurrarekin betetzeari dagokionez Nafarroako Gobernuak duen asmoari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera 2008ko martxoaren 7ko 23. Nafarroako Parlamentuko Aldizkari Ofizialean argitaratu zen.

Iruñean, 2008ko martxoaren 31n

Lehendakaria: Elena Torres Miranda

ERANTZUNA

Nafarroa Bai parlamentu-taldeari atxikitako foru parlamentari Maiorga Ramírez Erro jaunak galdera egin du Uxue inguruko lurrak berdindu eta lautzeari buruz, udalerri horretara iristeko egiten ari diren obrak direla-eta eragindako lur mugimenduak aprobetxatzeko. Hona hemen Herri Lan, Garraio eta Komunikazio kontseilariaren erantzuna:

Herri Lan, Garraio eta Komunikazio Departamentua NA-1030 errepidea egokitzeko eta hobetzeko lanak egiten ari da, Uxuera sartzeko tartean. Helburua da egungo errepidearen ezaugarri geometrikoak hobetzea, oineko eta altxaerako trazadura hobetuz, eta galtzada 10 metrora zabalduz.

Jarduera ondoko tartean egiten ari da: NA-132 (Lizarra-Tafalla-Zangoza) errepidean dagoen bidegurutzearen eta Uxueko hirigunearen artean.

Eskualdeko ezaugarri topografikoek batetik, eta 2007ko martxoan izandako luizi naturalek bestetik, deskonpentsazio bat eragin dute lur mugimenduan, eta 250.000 m3 material eraman behar izan da zabortegira.  

Horretarako, proiektuan aurreikusi ziren zabortegiak erabiltzen ari dira, eta gainera, beharrezkoa izan da beste zabortegi batzuk ere kudeatzea, aipaturiko soberakin horiek eraman ahal izateko. Nabarmentzekoa da “El Cruceroren” inguruetan dagoena; aurreikusita dago bertan 200.000 m³ inguru botatzea.   

Proiektua jendaurrean jartzeko fasean –fase horretan toki entitateek nahiz banakoek alegazioak, iradokizunak edo eskaerak aurkez diezazkiokete proiektuari– ez zen proposamen bat ere jaso Uxueko hiri ingurunean zelaitzeak egiteko aukera aipatzen zuenik, gerora aparkaleku gisa erabiltze aldera; hori horrela, proiektuan ez zen ezer ere aurreikusi ildo horretatik.

Bestalde, Herri Lan, Garraio eta Komunikazio Departamentu honek ez du eskumenik mota horretako jarduerak egiteko. Beste departamentu batzuei dagokie hori egitea, edo kasua bada, Uxueko Udalari. 

Hala ere, “El Cruceroren” inguruetan sortuko den zabortegiaren azalera 12.000 m³-koa izanen da (zabortegi hori hirigunetik 700 bat metrora dago), eta eremu hori aparkaleku gisa erabil liteke, izan ere errepidera bikain lotuta geratuko da, sartzeko eta ateratzeko bideekin. Azalera hori funtzionala izan dadin, beharrezkoa izanen litzateke eremu hori prestatzea, horretarako zabor-legarra edo antzeko material batez egindako kapa bat zanpatuz eta zabalduz. 

Hori jakinarazten dizut Nafarroako Parlamentuko Erregelamenduaren testu bateginaren 192.1. artikuluan xedatutakoa betetzeko.

